
不可太平吾新築壘濠塹深固向使彼陸地來攻必不能

破乃以巨艦乘城遂爲所陷今彼居上流順勢來寇舟師

十倍於我猝難敵也或勸　上自將擊之　上曰此亦不

可敵知我出以偏師綴我我欲與戰彼不交鋒而以舟師

順流直趨建康半日可達吾步騎亟囘百里趨戰兵法所

忌皆非良策也吾有一計足以破之召指揮康茂才謂曰

陳友諒欲來爲寇吾欲速其來非汝不可汝與友諒舊宜

作書遣使僞降友諒約爲內應招之速來仍紿吿以虛實

使分兵三道以弱其勢茂才曰諾吾家有老閽者舊嘗事

友諒其書令齎以往必信其來無疑將行　上以其謀語

李善長善長曰方以寇來爲憂何爲更誘致之也　上曰

此策不可失及今不爲久則患深使二虜相合吾何以支

先破此虜則東寇膽落矣善長曰善遂遣閽者持書乘小

舸徑至友諒軍中友諒見閽者進書甚喜問曰康公今何

在曰見守江東橋又問橋何如曰木橋也乃與酒食遣還

謂曰歸語康公吾卽至則呼老康爲號閽者急歸具以吿

　上曰虜落吾彀中矣乃命善長撤江東橋易以鐵石通

宵治之及旦而橋成有富民自友諒軍逃歸言友諒開新

河口道路又於新河口跨水築虎口城以兵守之命馮勝

常遇春率帳前五翼軍三萬人伏於石灰山側徐達等軍

--

南門外揚璟駐兵大勝港張德勝朱虎率舟師出龍江關

外　上總大軍於盧龍山〈今改名獅子山〉令持幟者偃黃幟於山

之左偃赤幟於山之右戒曰寇至則舉赤幟舉黃幟則伏

兵皆起各嚴師以待是日友諒果引舟師東下至大勝港

楊璟整兵禦之時水路狹隘僅容三舟入港友諒以舟不

得竝進退出大江徑以舟衝江東橋見橋皆鐵石乃驚疑

連叫老康老康無應之者始知閽者之謬卽命弟五王帥

舟千餘向龍江先遣萬人登岸立栅其勢甚銳時酷暑

上衣葺巾張葢督兵見士卒流汗命去葢衆欲戰　上曰

天將雨諸軍且就食當乘雨擊之時天無雲衆莫之信忽

風起西北須臾雨大注赤幟舉　上下令拔栅諸軍競前

拔友諒麾其軍來爭戰方合適雨止命發鼓鼓震黃幟舉

馮勝常遇春伏兵起徐達兵亦至張德勝朱虎舟師交集

內外合擊友諒軍大潰趨舟值潮退舟膠淺殺溺死者無

算生擒七千餘人其將張志雄梁鉉喻國興等皆降獲巨

艦名混江龍塞斷江撞倒山江海鼇者百餘艘及戰舸數

百友諒乘別舸脱走於其所乘舟臥床下得茂才所遺書

　上笑曰彼愚至此可嗤也時降將張志雄言於　上曰

友諒東下安慶無守禦者　上乃遣徐達馮國勝張德勝

追及友諒于慈湖縱火焚其舟至采石又與大戰德勝死

